
Refik HAMZIĆ – Ljubica OSTOJIĆ
M I M A R

PROLOG

NEIMAR I:

Šta ti je to?

NARATOR:

Ovo su listovi vremenom nagrizani, pa valjda opet prepisivani. Ne zna se više kako ni zašto. Pričalo se o tome otkad znam za sebe. Nasljeđivalo se s koljena na koljeno. Misli se da su iz izgubljenog dnevnika mimara Hajrudina što sagradi Stari most u Mostaru još 1566. kom su i babo i dedo bili neimari. Njegov učitelj je bio mimar Sinan, a Sinanov učitelj mimar-baša Hajrudin po kom je graditelj Starog mosta i dobio ime... Iza njih ostaše silne džamije, mektebi, medrese, saraji, hamami, turbeta... Priča se a ja vjerujem. Osjećam sve to kao nešto lično. Nešto što treba pamtiti, domišljati, sanjariti... A za ove čudne predmete ja hoću da vjerujem da su iz iste priče. Da ih je mimar Hajrudin svojom rukom doticao i da nam sad, preko vremena, pruža svoju graditeljsku ruku. Kao neki most. Da lakše gradimo dalje.

1. DA LI  SAM SLOBODAN?
NEIMAR I:

Uzgor je!

NEIMAR II:

Ćuprija je uzgor!

NEIMAR III:

Ćuprija je uzgor, ljudi!

MIMAR:

Uzgor je i sad sam eto slobodan.

MIMAR:

Dojaviše da je uzgor

Moja Ćuprija!

Skele srušili. Ona stoji.

San snova.

Gradih. Izgradih. I jest.

Sad sam slobodan čovjek!

2. ZAROBLJEN SLOBODOM

NARATOR:

Zovu me na slavlje.

A ne mogu, čovječe!

Nemam je snage gledati.

Pretijesno bi mi srcu bilo.

Slobodan sam, a ne mogu!

Eto.

VLAST I:

Majstor-baša, Ćuprija je uzgor!

VLAST II:

Gdje je majstor? Počelo je slavlje!

KADIJA:

Ode naš Mimar Hajrudin!

MIMAR:

Nemam je snage vidjeti, pa šta mogu!

NEIMARI:

Ode, ode, ode...

3. DOLAZAK I PRVA ISKUŠENJA

NARATOR:

Deset godina cijelih

Ja Ćupriju gradih.

Poslali i zapovijedili.

Uglednici ferman dali.

Carskoj pogovora nema.

Pristadoh.

Riječ dadoh.

VLAST:

Hajrudine, čuli smo za tvoju sposobnost. Pa da nam izgradiš Ćupriju preko Neretve.

COTO:

A možeš li ti to, a?

MIMAR:

Mogu, ako Bog da!

Carskom fermanu pogovora nema!

COTO:
Dobro nam došao!

KADIJA:

Priličnije je ono što mudar zamisli, negoli što mahnit očima vidi.

4. SNOVIĐENJE

MIMAR:

Neka mladom mjesecu sliči.

MIMAR:

Iz sna se prenuh. Mrak.

Kao da je mladi mjesec

Neretvu premostio...

Nek mu Ćuprija sliči!

Ali najprije morat ću

Ćudi rijeke spoznati.

5. SJEĆANJE NA DANE UČENJA

MIMAR I:

Kodža Sinane, jel´ dobro?

SINAN:

Dobro je, Hajrudine.

MIMAR II:

Jel´ dobro?

SINAN:

Dobro, Hajrudine.

MIMAR III:

Kodža Sinane, je li dobro?

MIMAR I:

Učitelj mi bijaše mimar Sinan.

Častan mimar. Strpljivo gradio.

MIMAR II:

Bijelim svijetom prohodio..

Zanatu me dobro naučio.

MIMAR III:

Tajne graditeljske otkrio.

Svjedodžbu potpisao.

MIMAR I:

Kodža Sinane, jel´ dobro?

SINAN:

Dobro je.

MIMAR II:

Jel´ dobro?

SINAN:

Dobro.

MIMAR III:

Kodža Sinane, jel´ dobro?

MIMAR I:

Kodža Sinane, jel´ dobro?

SINAN:

Dobro je.

MIMAR II:

Jel´ dobro?

SINAN:

Dobro.

MIMAR III:

Kodža Sinane, je li dobro?... Zašto mi ne odgovoriš?

6. MOGU LI? ZNAM LI? HOĆU LI?

MIMAR:

Majko!... Učitelju!... Kadira!

MIMAR:

Brige i muke obuzimaju.

Prva mi ovo Ćuprija.

Veliku bih, lijepu, postojanu.

Da li ću znati...?

Majko draga...

MAJKA:

Možeš!

MIMAR:

Učitelju...

SINAN:

Znaš!

MIMAR:

Kadira, ljubavi...

KADIRA:

Vjeruj, ljubavi!

MIMAR:

Da li ću moći kako zamislih?

7. MRAVINJAK

MIMAR:

Podigoh uz vodu kolibu.

Tu mi je živjeti. Daleko od vlasti.

MIMAR:

Pažljivo s tim! Hajde! Ići će to! Mora ići! Na ovu stranu! Samo polako! Dobro je!

MIMAR:

Prionuh pun bijesa i zanosa.

Valja pripremiti. Kamen odabrati.

Jedan mi se svidio. Tenelija ga zovu.

Eto tu majdan zakopasmo.

Najprije,

Izgradismo Krivu Ćupriju.

Preko Radobolje.

8. LUCKASTI SMIJEH NA KRIVOJ ĆUPRIJI

MIMAR:

Doču Kadija. Dojaha. Napade me.

Moram vježbati, velim.

Zahihota ludo

I s pratnjom odjaha.

KADIJA:

Šta je ovo, Hajrudine?

MIMAR:

Ćuprija.

KADIJA:

Ćuprija? Vidim. Mi tražili preko Neretve, a ne preko Radobolje. Protjerat ću te, da znaš!

MIMAR:

Da ne napravih ovu kako bih znao onu praviti.

PRATNJA:

To on, biva, vježbao?!

(SMIJEH KADIJE)

MIMAR:

Spašen!

9. TAJNA STVARALAČKIH USPONA I PADOVA

MIMAR:

Proljeće granu. Opade voda.

Uz pomoć Allahovu

Zakopasmo Ćupriji temelje.

Peče sunce. Nalijevaju kiše.

Propuhuju vjetrovi.

3 000 neimara, zanatlija, raje.

Moje je sve podnositi.

Valja mi Ćupriju, kamen po kamen.

Voda divlja i ruši.

Kolibu, dnevnik, sve...

Želja za Ćuprijom jača je od svega.

Sve mi voda odnese...
10. NEPOTKUPLJIVOST I VEZA INTERESA

MIMAR:

Gradimo. Ali, vile se pojaviše.

Danju sagrađeno noću ruše.

Unesoše veliki strah.

Od vlasti poručuju:

VLASTI:

Kani se!

MIMAR:

Kani se!

Ja, jok! Askere zatražih.

I ne bi više vila.

Poklisar od Dubrovnika

S novcima mi dolazio. Nek ne gradim,

Nek ne mognu karavni na drugu stranu.

Sikter! Mito ne primam! Eto otkud vile.

POKLISAR:

Slugan van se, gosparu! Ovdi se, vidin, gradi!

MIMAR:

Gradi.

POKLISAR:

A ko je meštar od teg posla?

MIMAR:

Ja sam.

POKLISAR:

Fantastiko! A ima li dosti šoldi?

MIMAR:

Pa, tako.

POKLISAR:

A kolike bi šoldi tražija za prestat OVO gradit?

MIMAR:

Jok! Meni mito ne treba!

COTO:

Sikter dok te nisam na kolac nabio!

SINAN:

Dobro je, Hajrudine.

11. POTRES. KUGA. JE LI TO SMAK?

MIMAR:

Ćuprija mi sindžir o vratu.

Nevolja nevolju stiže.

Bi potres. Sve se ustravi.

U bijeg se od Ćuprije dade.

Pa se bolest javi. Kuga prokleta.

Umire se, mezarje kopa.

To, eto, preče bi od Ćuprije.

MIMAR:

Sad je preče mezarje kopati.

12. VJERNOST DALEKOJ LJUBAVI
NARATOR:

Prijatelj moj Coto, za kišna vremena

Voli o djevojkama pričati, dok sjedimo.

Zna koliko za Kadirom tugujem. Eh...

Po tuđem, nepoznatom svijetu gradim.

A ona? Možda se udala. Sve je moguće.

Za tu mi tugu i drugi saznali...

Kadija mi htjede jedinicu Mejremu dati.

Ne htjedoh. Samo Kadira, ljubav mi je.

I Ćuprija, koja me zarobi.

COTO:

Kiša!

MIMAR:

Sjedi, moj Coto. Šta ima?

COTO:

Ama, sinoć smo do nekih doba... Uh... Hoćemo li onu tvoju?

MIMAR:

De!

COTO: (svira)

...Kako je, rode?

MIMAR:

A kako bi bilo,... Ma, ne pitaj!

COTO:

Kadira, a?

MIMAR:

Ja..., možda se dosad i udala.

COTO:

A Mejrema kadijina?

MIMAR:

Lijepa je, ali samo Kadiru volim i ovu svoju Ćupriju. A šta ONI kažu?

COTO:

Da si lud. Sam sebi hranu spremaš, sam haljine pereš, sam u tahtari živiš...

MIMAR:

Ja!

13. MAJKA

MIMAR:

Ni majke ne vidjeh za ovo godina.

Daleko mi je ona. U Stambolu.

I pisma mi njezina voda odnese.

Coto za njima žalio ko i ja.

Vele da je baksuz, a meni nije.

Živi ko i ja, samo bez briga.

Vazda igra i pjeva moj Coto.

COTO:

Vidi, od majke!

MIMAR:

De ti čitaj!

COTO:

“Dragi moj sine! Silno te se uželjela majka ...”

MAJKA:

“... Barem mi se češće javi, koju riječ o sebi napiši. Kad bi se kući svojoj vratio, oženio, skrasio, ko što je i red, pa da majka dušom odahne ...”

MIMAR:

Ne mogu. Još Ćupriju nisam završio.

14. GUBITAK JEDINOG PRIJATELJA

COTO:

Hajrudine... Hajrudine... (pjeva)

MIMAR:

Što baš ti, Coto?

PROLAZNIK:

A da je šta valj´o, ne bi ga Allah obilježio.

MIMAR:

Ode moj Coto!

NAROD:

Ode, ode, ode...

MIMAR:

Utopi mi se najbolji prijatelj, Coto.

Patim za njim. U duši me bolom boli.

Skakao po skeli, igrao, nageo se i...

Izgubih ga.

Često smo zajedno sjedili, pričali,

Kahvu mi zalijevao, pjevao...

Šta se može?

Gdje se gradi, tu su i žrtve.

KADIRA:

Ne tuguj, moj Hajrudine. Ja sam uz tebe.

15. DA LI TO SLUTIM USPJEH?

NEIMAR I:

Sa srećom!

NEIMAR II:

Mašala!

MIMAR:

Šta ako ne uspije?

SINAN:

A ako ipak uspije?

MIMAR:

Raste Ćuprija. Obilazim je,

Sa skela ne silazim.

U svaki kamen zagledam.

Sve ljepša. Krenulo od ruke.

Neimari mi postadoše prijatelji.

Ćuprija leži na skeli,

A meni kosa sijedi. Baš tako.

16. DA LI ISTORIJA VIŠE PAMTI RUŠITELJE ILI GRADITELJE?

MIMAR:

Sve češće od vlasti dolaze.

Nestrpljivi. Čude se. Požuruju.

Šutim. Moj majstorluk odlučuje.

Čovjek znanjem i zanatom, ptica perjem leti.

I Ćuprija ima dušu, život, sudbinu.

Svaki mimar najveću starost želi

Svojoj Ćupriji.

Samo, hoće li ova ostati, to me muči.

MIMAR:

Malo ko pamti ovakva djela. I njihove graditelje.

VOJNIK:

Samo se vojne pobjede pamte. Dobivene bitke.

NAROD:

I slave!

NAROD:

I pominju!

MIMAR:

Eto zato Tarih treba.

17. OPČINJEN STRAHOM

MIMAR:

Strah me. Ako uzgor ne ostane?

Golema bruka i šteta.

Sto glava da imam na ahiret mi je.

Jesam li dovoljno pameti imao?

Da je zanos ne preteče..?

KAZNA:

Bit ćes kažnjen!

NAGRADA:

Bit ćeš nagrađen!

SINAN:

Dobro je, Hajrudine.

18. UTJEHA U SJEĆANJU

MIMAR:

Razmišljam danima.

Da mi je Coto živ, da me okuraži

Pjesmom, šejtanlucima...

Tugu ovu da mi razbije.

Da za tren smetnem s uma Ćupriju.

19. AKO ŽIVI ĆUPRIJA ŽIVIM I JA.

MIMAR:

Progone me misli.

Šteta što se Kadija naljuti,

Ono zbog Mejreme.

Progone me misli.

Eto, nisam mogao, pa šta je tu je.

Progone me misli.

Sve podredih mojoj Ćupriji.

PROLAZNIK I:

A ne htje Kadijinu jedinicu.

PROLAZNIK II:

Ne htje.

KADIJA:

Možda on i nije pravi Mimar. Ko zna?!

MIMAR:

Sve sam svoje podredio Ćupriji. Pa šta je, tu je.

20. BIJEG NA DAN ODLUKE

MIMAR:

Neprospavane noći. Sekiracija.

Samo još skelu srušiti.

O njoj samo ovisi sad

I moja i Ćuprije sudbina.

Sazvah neimare. Odlučio sam.

U petak. U podne. Mora se.

A ja? Ne mogu to gledati.

Ko nije gradio ne zna šta se sve

Tad lomi u čovjeku.
MIMAR:

Moram se sabrati. Znam da moram. Vele, u ljudskom se srcu, kao u ogledalu, istina najbolje vidi. A istina je da je Ćuprija sagrađena. Uz sve nesreće i štete. Ama, ništa ne žalim. Samo Cotu rahmetli. Sad, eto, još treba skelu srušiti.

Prijatelji moji, braćo... Da, braćo. Eto... Odlučio sam! Mora se! Argati su mjesecima sve oko Ćuprije čistili.

NEIMAR I:

Jel´ već vrijeme, Hajrudine?

MIMAR:

Ja, u petak. U podne.

NEIMAR II:

Ama, ne mogu vjerovat´ da ćemo skelu džombosati.

NEIMAR III:

U podne?

MIMAR:

Vidite, Ćuprija svom težinom leži na ova četiri velika karamerteka, jel´ tako? Ostale tahte i merteke skidajte do tad, sve što se može. A onda, u zakazano vrijeme, konje sindžirima i konopima za merteke, pa nek u isti mah povuku. Sve će se drugo džombosati, a Ćuprija bi morala uzgor ostati.

NEIMAR I:

A gdje ćeš ti biti, Mimaru?

NEIMAR II:

Odlučio skelu srušiti, pa...

NEIMAR III:

Stvarno, gdje ćeš biti?

MIMAR:

Odoh u Bijelo Polje. Ne mogu to gledati. Nek´ mi haberdžija dođe. S muštulukom ću ga dočekati.

NEIMAR I:

E, žao mi je, Mimaru, što se rastajemo.

NEIMAR II:

Eto smo postali, vala, ko rođena braća.

NEIMAR III:

Pa ja, teško je to.

NEIMARI:

Ode, ode, ode...

21. SLOBODAN I SRETAN?

NARATOR:

Iz daleka viče: Mimar Hajrudine, uzgor je!

Ćuprija je uzgor! Sreća!

Da nije, u rijeku bih skočio.

Otišao kud i Coto rahmetli. Da.

Sad, neka svima bude oprosteno.

Sretan jesam, ali se od srece ne zivi.

TREBA DALJE GRADITI.

Mogao sam na Cupriju pogled baciti.

Osjetio bih je srcem, a ono bi iskocilo.

SUDJENO MI JE KO I DRUGIM MIMARIMA

DA SVIJETOM IDEM, GRADIM I PODIZEM.

MIMAR:

Evo u ovom kamenu rupu iskopah. Sve haberdžiju čekajući. Tamo oko Ćuprije sve se živo iskupilo. I mene zvali. A ne mogu, stalo mi nešto ovde, u grlu... Da ovo nije bio prevelik zalogaj? Ama, nemam je snage gledati, šta mogu.. Jesam li nesrećan? Neko ne može Ćuprije naći vodu da pređe. Neko ne može ni vode da nađe, žeđ da utoli. A ja, evo, uz vodu bio, Ćupriju sagradio... što nemam snage da je vidim... Takav je naš zanat.

MAJKA:

Vrati se kući, sine!

KADIRA:

Još te čekam...

SINAN:

Dobro je, Hajrudine!

MIMAR:

Ma treba ići. Dalje graditi. Ja!

22. POVRATAK
MIMAR:

O Ćupriji će narod govoriti.

I oni koje put na nju nanese.

U nju se zaljubih.

Zaljubiti se znači razboljeti se.

Ko od toga nije bolovao, ne zna...

Odoh. Vrijedan čovjek sebi nafaku

Iz kamena izbija, pa ću i ja.

Ostao je na Ćupriji TARIH...

23. SNOVIĐENJE ŽIVI

NARATOR:

KAKO MOŽE ČOVJEK ZAUVIJEK

LIJEPO LJUDSKO LICE STEĆI?

MIMAR HAJRUDIN U TENELIJI

BIJELOJ I MOSTOM ODGOVORI:

G R A D E Ć I

GLUMAC I:

Zar ne možeš sačekati svoje ljeto, ono će doći!

GLUMAC II:

I cvijet ima sjemenku koja ostaje i tajnu vječnosti krije!

GLUMAC III:

Život je jedan!

GLUMAC IV:

Može! Ali i ne mora!

